লোক-সাহিত্য
সকলো জাতিৰে সাহিত্য‌ই লিখিত ৰূপ পোৱাৰ আগতে মৌলিক গীত-মাত, প্ৰৱচন, সাধুকথা থকাৰ প্ৰমাণ পোৱা যায়। এই শ্ৰেণীৰ সাহিত্য আদিম যুগৰে পৰা নিৰক্ষৰ লোকৰ দ্বাৰা মুখে মুখে আৰু প্ৰচাৰিত হৈ আহিছে। পৰম্পৰাগতভাৱে লোকৰ মুখে মুখে চলি অহা এনে গীত-মাত, সাধুকথা, প্ৰৱচন আদিকে লোক-সাহিত্য বুলি ক'ব পৰা যায়। সাহিত্য‌ই লিখিত ৰূপ পোৱাৰ পিছতো বৰ্তমানেও নিৰক্ষৰ লোকৰ জন-সমাজত মুখে মুখে গীত-পদ ৰচনা কৰি মৌখিকভাৱেই প্ৰচলন হোৱাৰ ৰীতি চলি আছে। এনেধৰণৰ পুৰুষানুক্ৰমে মুখে মুখে প্ৰচলিত হৈ অহা লোক-গীতসমূহে বিভিন্ন যুগৰ পৰিৱেশৰ প্ৰভাৱত পৰি মোট সলায়, নতুন হয়। ৰচকৰ কোনো পৰিচয় নথকাত এইবিধ সাহিত্যৰ উদ্ভৱকাল সঠিককৈ নিৰ্ণয় কৰা টান।
ড° লীলা গগৈৰ মতে, "লোক-সাহিত্য হ'ল লোকসমাজত প্ৰচলিত হোৱা লোক জীৱনৰ আৱেগ, অনুভূতি, অভিজ্ঞতা আদিৰ সামূহিক প্ৰকাশ। সেয়ে লোক-সাহিত্যত সময়ৰ সীমা নাই, ৰক্ষণশীলতাৰ চাপ নাই, গতিশীলতাৰ ধৰ্ম নাই। সময়ৰ সোঁতত লোকৰ মুখে মুখে বাগৰি আহোঁতে সময়ৰ আঁচোৰ লাগিছে, শব্দৰ পলস পৰিছে, কল্পনাৰ ৰহণৰ বোল লাগিছে। তথাপি অতীতৰ আদিম সত্যৰ জঁকাটো চিৰস্থায়ী ৰূপত লোক-গীতসমূহ আজিও আদৰণি হৈ আহিছে।
ড° লীলা গগৈয়ে "অসমীয়া লোক-সাহিত্যৰ ৰূপৰেখা" শীৰ্ষক গ্ৰন্থখনিত লোক-সাহিত্যৰ কেইটিমান লক্ষণ সম্পৰ্কে আলোচনা কৰি দেখুৱাইছে-
১) লোক-সাহিত্যৰ এটি প্ৰধান লক্ষণ হৈছে নৈৰ্বক্তিকতা। অৰ্থাৎ লোক-সাহিত্যৰ কোনো ব্যক্তিগত ৰচক নাই। ইয়াত সামূহিক জীৱনৰ আৱেগৰ অভিব্যক্তি হিচাপে ব্যক্তি জীৱনৰ অনুভূতি প্ৰকাশিত হয়। বিশেষকৈ বিহুনাম আৰু বনঘোষাবোৰ কোনো এক যৌৱন উতলা ডেকা বা গাভৰুৰ মনৰ কথা হ'লেও যুগ নিৰপেক্ষভাৱে প্ৰণয়ে পৰশা অন্তৰৰ পীৰিতিয়ে গৰকা জীৱনৰ অভিব্যক্তি বুলি সকলোৱে স্বীকাৰ কৰি লয়। এইদৰে বেলাড বা মালিতাসমূহৰ মূল জুমুঠিটো পোনতে কোনোবা এজন স্বভাৱ কবিয়ে ৰচনা কৰিলেও বিভিন্ন যুগৰ বিভিন্ন গায়কৰ মুখত পৰি নানান ধৰণে যোগ-বিয়োগ হয়, কিন্তু ইয়াৰ নৈৰ্ব্যক্তিকতা বিকৃত নহয়। লোক সাহিত্যৰ এই গুণটো থকাৰ বাবে ইয়াৰ জনপ্ৰিয়তা অধিক আৰু যুগৰ গৰা-খহনীয়া আৰু পলসৰ চাপৰিয়েও ইয়াৰ স্বৰূপ হানি কৰিব পৰা নাই।
২) লোক-সাহিত্যৰ দ্বিতীয় লক্ষণ হৈছে সৰলতা। ভাবৰ স্বচ্ছতা, ভাষাৰ সৰলতা আৰু শব্দৰ কোমলতা গীতি-সাহিত্যৰ মূল বস্তু। লোক সাহিত্য মূলতঃ জন-সাধাৰণৰ সম্পদ। নিৰক্ষৰ চহা মানুহৰ মনৰ কথাৰে তেওঁ লোকৰ বাবে ৰচনা কৰা হয় এই সাহিত্য। সেইবাবেই ইয়াত জটিলতাৰ সাঁচ নাই। বিষয়বস্তু অনুযায়ী ভাষাই ইয়াত গঢ় লয়। গতিকে লোক-সাহিত্যৰ বিষয়বস্তু সকলোৱে চুব আৰু গাব পৰা। সেইদৰে ইয়াৰ ৰচনাভংগীও স্বাভাবিকতে সৰল।
৩) মনোধৰ্মীতা লোক-সাহিত্যৰ অইন এটি বৈশিষ্ট্য। লোক সাহিত্যৰ সৃষ্টিধৰ্মী অংশটোত আদিম জন-সমাজৰ মানসিক জগতখনৰ স্পষ্ট প্ৰতিচ্ছবি দেখিবলৈ পোৱা যায়। বিশেষকৈ সাধুকথা আৰু গীতখিনিত ইয়াৰ প্ৰাচুৰ্য অধিক। বিহুনাম আৰু বনঘোষাৰ অনেক অংশ উংকৃষ্ট ব্যক্তিনিষ্ঠ সাহিত্যৰ ভিতৰতে পৰিব।
৪) লোক-সাহিত্য সামাজিক জীৱনৰ বুৰঞ্জী স্বৰূপ। লোক-সাহিত্যৰ অন্তৰ্গত বিশ্লেষণ আৰম্ভ কৰিলে সামাজিক জীৱনৰ অন্ধবিশ্বাস, লোকবিশ্বাস, ৰীতি-নীতি, ধৰ্ম, মানসিক পৰিসৰৰ বিষয়ে ভালকৈ জানিব পাৰি। আধুনিক যুগৰ শিক্ষাই আমাক লোক-সাহিত্যৰ প্ৰতি চৰ্চা-বিমুখ কৰি তোলাৰ বাবে আমি অনেক সম্পদ হেৰুৱাবলৈ আৰম্ভ কৰিছোঁ। কিন্তু এটা জাতিৰ সামাজিক জীৱনৰ বুৰঞ্জী লিখাৰ আটাইতকৈ ডাঙৰ আহিলাই হৈছে লোক-সাহিত্য।
৫) লোক-সাহিত্যৰ ৰচক তথা ৰচনা কালৰ কোনো সময়সীমা নিৰ্ধাৰণ কৰি উলিয়াব নোৱাৰি। মানুহৰ সভ্যতা আৰু সংস্কৃতিৰ কঠীয়াতলীতেই লোক-সাহিত্যৰ জন্ম হয়। কিন্তু মৌখিক ৰূপত মুখ বাগৰি অহাৰ বাবে ইয়াত যুগৰ সাঁচ বিদ্যমান। বহু সময়ত দেখা যায় লোক-গীতবোৰত বুৰঞ্জীৰ ঘটনাৰো প্ৰভাৱ পৰে। সেয়ে দুটিমান গীতৰ বুৰঞ্জীৰ সৈতে মিলাই ৰচনাকাল অনুমান কৰি ল'ব পাৰি। কিন্তু অধিকাংশ গীতৰেই ৰচনাকাল নিৰ্ণয় কৰা টান।
৬) লোক-সাহিত্যৰ অন্য এটা লক্ষণ হ'ল বিশ্বজনীনতা। কিছুসংখ্যক গীত আৰু প্ৰৱচন, সাধুকথা আৰু লোক-বিশ্বাসত আন্তৰ্জাতিক ঐক্যৰ সুৰ শুনিবলৈ পোৱা যায়। সাধাৰণ মানুহৰ আৱেগ, অনুভূতি আৰু উচ্ছ্বাস একে হোৱাৰ বাবে সাধাৰণ মানৱীয় অনুভূতিক লৈ ৰচনা কৰা লোক সাহিত্যবোৰ একে লক্ষণযুক্ত হয়। গতিকে লোক-সাহিত্যবোৰ বিশ্বজুৰি একে ভাৱযুক্ত হোৱা দেখা যায়।
৭) লোক-সাহিত্যত অলংকাৰ শাস্ত্ৰৰ কোনো সূত্ৰ প্ৰয়োগ কৰা নাথাকে। অৰ্থাৎ লোক-সাহিত্য ৰচনা কৰাৰ সময়ত ৰচকে অলংকাৰ শাস্ত্ৰৰ দোষ-গুণযুক্ত বন্ধনৰ পৰা সম্পূৰ্ণ মুক্ত হৈ থাকে। তথাপিও কিন্তু লোক-সাহিত্যত কাব্যিক সৌন্দৰ্য্যৰ সম্পূৰ্ণ পয়োভৰ দেখা যায়।
এনেদৰে আলোচনা কৰিলে দেখা যায় যে লোক-সাহিত্যসমূহ ওপৰোক্ত বৈশিষ্ট্য সম্পন্ন হয়।
বিষয়বস্তু আৰু ৰচনা ৰীতি-নীতিৰ ফালৰ পৰা অসমীয়া লোক-সাহিত্যক প্ৰধানকৈ তিনিটা ভাগত ভাগ কৰিব পাৰি-
১) লোকগীত
২) ফকৰা-যোজনা, সাঁথৰ, পটন্তৰ
৩) সাধুকথা
সাহিত্যৰ দৃষ্টি-ভংগীৰে চালে লোকগীতবোৰ সকলো ভাষাৰে অমূল্য সম্পদ। অসমীয়া ভাষাত প্ৰচলিত লোকগীতবোৰক প্ৰধানকৈ তিনিটা শ্ৰেণীত ভগাব পাৰি-
১) অনুষ্ঠানমূলক
২) আখ্যানমূলক
৩) বিবিধবিষয়ক
অনুষ্ঠানমূলক লোকগীতৰ ভিতৰত বিহুগীত, বিয়ানাম, আইনাম অপেচৰী সবাহৰ গীত, লখিমী সবাহৰ গীত আদি উল্লেখযোগ্য।
বিহুগীত গোৱা হয় বিশেষকৈ অসমীয়াৰ জাতীয় উৎসৱ ৰঙালী বিহুৰ সময়ত। বিহু গীতবোৰৰ প্ৰধান বিষয় হৈছে প্ৰেম-প্ৰণয়মূলক। বিহুগীতবোৰ সাধাৰণতে ত্ৰিপদী ছন্দত ৰচিত।হুচৰি গীত আৰু বনগীত এই দুই ৰূপত বিহু গীতবোৰ পোৱা যায়। ব'হাগ বিহুত গাঁৱৰ ৰাইজে ঢোল, পেঁপা, তাল আদি লৈ প্ৰত্যেক গৃহস্থৰ ঘৰত সামূহিকভাৱে গোৱা বিহুৰ গীতেই হুচৰি গীত। এই গীতবোৰ ঈশ্বৰৰ নামেৰে আৰম্ভ কৰা হয় আৰু সমূহ ৰাইজৰ মাজত গাব পৰা, অশ্লীলতা নথকা বিহু নামেৰে নৃত্যগীত কৰা হয়। উদাহৰণ-
"কৃষ্ণাইৰ মূৰতে বকুল ফুল এপাহি
নিয়ৰ পাই মৰহি যায় -গোবিন্দাই ৰাম।"
আনহাতে বনগীতবোৰত সাধাৰণতে ডেকা-গাভৰুৰ মনৰ কামনা-বাসনাৰ পূৰ্ণ প্ৰতিফলন ঘটা দেখা যায়। সেইবাবেই হয়তো বনগীতবোৰ মুকলি পথাৰ নতুবা জনশূন্য আঁহত গছৰ তলত গোৱা হয়।
বিবাহ হ'ল অসমৰ প্ৰধান সামাজিক অনুষ্ঠান। অসমীয়া বিবাহ অনুষ্ঠানৰ বিভিন্ন ক্ৰম বা অৱস্থাত আয়তীসকলে গোৱা গীতবোৰ লোক-সাহিত্যৰ মূল্যৱান সম্পদ। দৰা আদৰোতে, কন্যা আদৰোতে, হোমৰ গুৰিত বহোঁতে, সুৱাগ তোলোঁতে আৰু কন্যা উলিয়াই দিওঁতে আইসকলে বিধে বিধে গীত গায়।
নামনি অসমত আঘোণ মাহৰ পূৰ্ণিমাত বহু ডেকা ল'ৰাই দল বান্ধি, ঘৰে ঘৰে ফুৰি, হাতৰ টোকোনেৰে শব্দ কৰি, মহ খেদাৰ চলেৰে কিছুমান আশীৰ্বাদসূক বা ধেমেলীয়া গীত গায়। এই গীতবোৰক মহোহো গীত বোলে।
ইয়াৰোপৰি আইনাম, সুবচনীৰ নাম, ভেকুলী বিয়াৰ গীত, লখিমী সবাহৰ গীত, অপেচৰী সবাহৰ গীত আদি বহুতো অনুষ্ঠানমূলক গীত আছে।
আখ্যানমূলক গীতবোৰক কাহিনী গীত বা মালিতাও বোলা হয়। ইংৰাজীত এই গীতবোৰক 'বেলাড' বুলি কোৱা হয়। বৰফুকনৰ গীত, মণিৰাম দেৱানৰ গীত, শান্তি-বাৰমাহী গীত, কমলা কুঁৱৰীৰ গীত আদি অনেক আখ্যানমূলক গীত পোৱা যায়।এই গীতবোৰ ঘাইকৈ কৰুণ ৰসাত্মক।
বিষয়বস্তুৰ ফালৰ পৰা অসমীয়া আখ্যানমূলক গীতসমূহক প্ৰধানকৈ তিনিটা ভাগত ভগাব পাৰি-
১) বুৰঞ্জীমূলক
২) কিম্বদন্তি বা জনশ্ৰুতিমূলক
৩) কাল্পনিক।
বিবিধ বিষয়ক গীতৰ ভিতৰত নিচুকনি গীত,নাও খেলোৱা গীত, গৰখীয়া গীত আদি পৰে।শ্ৰম লাঘৱ আৰু কাম কৰোঁতে আনন্দ লাভৰ উদ্দেশ্যেই এনেধৰণৰ গীত গোৱা হয়।
লোকগীতৰ দৰে ফকৰা-যোজনা, সাঁথৰ, পটন্তৰ আদিও অসমীয়া লোক-সাহিত্যৰ বহুমূলীয়া সম্পদ। যোজনা-পটন্তৰ বিলাকত এটা কথা বুজাবৰ নিমিত্তে আন এটা কথাৰ লগত তুলনা বা ৰিজনি দিয়া হয়। যেনে- আপোনাৰ নাক কাটি সতিনীৰ যাত্ৰা ভংগ কৰা। শাকত নাখায় লোণ, পিটিকাত যায় তিনিগুণ ইত্যাদি।
সাঁথৰ হৈছে কোনো বস্তুৰ প্ৰকৃত নাম সহজে ক'ব নোৱাৰাকৈ দিয়া আওপকীয়া বৰ্ণনা। যেনে- ঘৰৰ তলত ঘৰ, তাতে পৰি মৰ। (উত্তৰ- আঠুৱা)
পৃথিৱীৰ বিভিন্ন জাতিৰ দৰে অসমৰো বিভিন্ন জাতিৰ মাজত নানা ধৰণৰ সাধুকথা আছে। সাধুকথাবোৰৰ পৰা মানুহৰ ৰীতি-নীতি, সমাজ-ব্যৱস্থা, চিন্তাধাৰা, লোকবিশ্বাস, প্ৰেম-প্ৰীতি, ঈৰ্ষা, অসূয়া, নৈতিক আদৰ্শ আদি বিষয়ক কথা পোৱা যায়। তেজীমলা, তুলা আৰু তেজা, কুকুৰীকণা জোঁৱাই, টেটোন আদি বিবিধ সাধুকথা অসমীয়া লোক-সাহিত্যত প্ৰচলিত আছে।
অসমৰ মুছলমানসকলৰ মাজত প্ৰচলিত জিকিৰ আৰু জাৰি গীতসমূহকো লোকগীতৰ অন্তৰ্ভুক্ত কৰিব পাৰি। জিকিৰ শব্দৰ অৰ্থ হ'ল আল্লাৰ নাম স্মৰণ কৰা।
অনুশীলন
১) লোক-সাহিত্য মূলতঃ কেই প্ৰকাৰৰ?
উত্তৰ:- তিনি।
২) সাধুকথা কোন শ্ৰেণীৰ সাহিত্য?
উত্তৰ:- লোক-সাহিত্য।
৩) লোকগীত প্রধানকৈ কেই প্ৰকাৰৰ?
উত্তৰ:- তিনি।
৪) বিহুগীত, আইনাম, বিয়ানাম ইত্যাদি লোকগীতৰ কোনটো শ্ৰেণীত পৰে?
উত্তৰ:- অনুষ্ঠানমূলক লোকগীতৰ।
৫) বিহুগীতবোৰ সাধাৰণতে কোনটো ছন্দত ৰচনা কৰা হয়?
উত্তৰ:- ত্ৰিপদী ছন্দত।
৬) কামৰূপত যোৰা নামক কি বুলি কোৱা হয়?
উত্তৰ:- খিচাগীত।
৭) আখ্যানমূলক লোকগীতসমূহক ইংৰাজীত কি বুলি কোৱা হয়?
উত্তৰ:- বেলাড।
৮) 'বেলাড' শব্দৰ অসমীয়া প্ৰতিশব্দ কি?
উত্তৰ:- মালিতা।
৯) মণিকোঁৱৰৰ গীত, শান্তি বাৰমাহীৰ গীত, বৰফুকনৰ গীত ইত্যাদি কোন শ্ৰেণীৰ লোকগীত?
উত্তৰ:- আখ্যানমূলক বা বেলাড বা মালিতা শ্রেণীৰ।
১০) আখ্যানমূলক লোকগীতসমূহক প্ৰধানকৈ কেইটা ভাগত ভাগ কৰিব পাৰি?
উত্তৰ:- তিনিটা।
১১) বুৰঞ্জীমূলক মালিতাৰ ভিতৰত সর্বপ্রাচীন গীতটো কি?
উত্তৰ:- নাহৰৰ গীত।
১২) বুৰঞ্জীমূলক মালিতাৰ ভিতৰত অতি অৰ্বাচীন গীতটো কি?
উত্তৰ:- মণিৰাম দেৱান।
১৩) জনাগাভৰুৰ গীতৰ নায়ক কোন?
উত্তৰ:- গোপীচন কোঁৱৰ।
১৪) জিকিৰ আৰু জাৰি গীতসমূহক কোন শ্ৰেণী সাহিত্যৰ অন্তর্ভুক্ত কৰিব পাৰি?
উত্তৰ:- লোকগীতৰ।
১৫) জিকিৰ শব্দৰ অৰ্থ কি?
উত্তৰ:- আল্লাৰ নাম স্মৰণ কৰা।
১৬) 'Folk Literature of Assam' আৰু 'অসমীয়া জনসাহিত্য' শীর্ষক গ্ৰন্থ দুখনৰ লেখক কোন?
উত্তৰ:- ড০ প্ৰফুল্ল দত্ত গোস্বামী।
১৭) 'অসমীয়া লোকগীত' গ্রন্থখন কাৰ ৰচনা?
উত্তৰ:- ড০ লীলা গগৈৰ।
১৮) 'অসমীয়া সাহিত্যৰ চানেকি' গ্রন্থখন কাৰ ৰচনা?
উত্তৰ:- হেমচন্দ্ৰ গোস্বামীৰ।
১৯) 'অখ্যাত কবিৰ বিখ্যাত ৰচনা' বুলি কোনবিধ সাহিত্যক কোৱা হয়?
উত্তৰ:- লোক-সাহিত্যক।
২০) গীতি-সাহিত্যৰ ঘাই বৈশিষ্ট্য কি?
উ


